
ta’kidlaganlaridek: “Bizni hamisha oʻylantirib keladigan yana bir muhim masala – bu 

yoshlarimizning odob-axloqi, yurish-turishi, bir soʻz bilan aytganda, dunyoqarashi bilan bogʻliq. 

Bugungi kunda mamlakatimizda olib borilayotgan islohotlar samarasi avvalambor 

yuksak ma’naviyatli, mustaqil fikrlaydigan, Vatanimiz taqdiri va istiqboli uchun mas’uliyatni oʻz 

zimmasiga olishga qodir yosh kadrlar safini kengaytirishga bevosita bogʻliq. Eng asosiysi, 

ularning qalbida boy tariximiz, madaniy merosimiz bilan faxrlanish tuygʻusi kamol topadi. Biz 

barchamiz – fuqarolar ham, jamiyat ham, davlat ham Vatanimiz ravnaqi uchun, 

mamlakatimizda tinchlik va barqarorlikni mustahkamlash uchun, tarixiy, ma’naviy va madaniy 

merosimizni saqlash, boyitish va kelgusi avlodlarga bezavol etkazish uchun birdek mas’ulmiz 

[1].  

Oʻz xalqining boy madaniy, ma’rifiy milliy merosini, tarixini, bobomeros an’analari, 

qadriyatlari, urf-odatlari, bayramlari, marosimlari mazmuni va ularning umumbashariy 

ahamiyatini bilmagan yoshlarda milliy ma’naviy-axloqiy fazilatlarni shakllantirib boʻlmaydi.  

Hadis ilmining ravnaqiga ulkan hissa qoʻshgan yirik alloma, buyuk vatandoshimiz Imom 

al-Buxoriy ilmiy-diniy merosini xalqimiz ma'naviy-ruhiy hayotidagi beqiyos oʻrni juda kattadir. 

Buyuk alloma “Sahih” yoʻnalishining asoschisi Imom Ismoil al-Buxoriyning toʻliq ismlari Abu 

Abdulloh Muhammad ibn Ismoil ibn Ibrohim ibn Mugʻiyra ibn Ahnaf Bardizbah Joʻfiy 

buxoriydir. hadis ilmida “Amir-ul-moʻminin”, “Imom al-muhaddisiyn” (“Barcha 

muhaddislarning peshvosi”) degan sharafli nomga sazovor boʻlgan. Imom Buxoriy ilmli,ahli fazl 

va solih oilada Milodiy 810 yilning 13 mayida (ba’zi manbalarda 810 yilning 20 iyulida) (hijriy 

194 yil shavvol oyining 13 kuni) Buxoroda tugʻilgan.U kishi kichik paytlarida otalari vafot 

etib,etim qoldilar va akalari Ahmad va onalari tarbiyasida oʻsdilar.Dastlabki ilmni Buxorodan 

boshladilar.Boshlangʻich ilmdan tahsil olib boʻlganlaridan keyin hijriy ikki yuz beshinchi sanada 

hadisdan dars olishni boshladilar.  

Imom Buxoriy u erda oʻzlari izlab yurgan narsani topdilar. Gohida Madinaga ham borib 

turar edilar. Makkai Mukarramada ba’zi kitoblarni tuzatdilar va “Al jome as-sahih” va uning 

tarjimalariga asos soldilar. Imom Buxoriy oʻz hayotlari davomida koʻp marotaba va tom 

ma’noda sermahsul safarlarda boʻldilar. U kishi oʻz zamonalarida qarib barcha islomiy 

mamlakatlarga ba’zilariga esa bir necha marotaba safar qildilar. Xususan Xuroson, Jibol, Iroq, 

Hijoz, SHom, Misr Baoʻdod shaharlariga bir necha marta borib u erdagi muhaddislardan 

hadislarni eshitib yioʻganlar. 

Imom Buxoriy yoshligidan iste’dodli, juda kuchli ilm va xotiraga ega kishi boʻlganlar har 

bir oʻqigan hadisni yod olib xotiradadan soʻragan kishiga xatosiz aytib berganlar hattoki 

yoshlikdagi oʻrtoqlari ham hadislarda qilgan xatolarini shu kishi orqali tuzatib olganlar. 

Manbalarga koʻra, Baoʻdod shahrida istiqomat qilgan vaqtida koʻpincha qorongʻu kechalari 

sham yorugʻi va oyning nurida ijod qilib, kitob yozar ekan. Tunda yodiga bexosdan biror-bir 

fikr-mulohaza tushib qolsa, shamni yoqib, darhol oʻsha fikrni qogʻozga tushirar, shu tahlitda 

ba’zan shamni yigirma martagacha oʻchirib-yoqar ekan [2]. 

U zot faqirlarga mehribon, qoʻli ochiq, sahiy inson boʻlib, otalaridan qolgan koʻp 

miqdordagi molni sadaqa qilganlar. Imom al-Buxoriyning eng ulugʻ fazilatlaridan yana biri u 

taassub (mutaassiblik)ning har qanday koʻrinishlaridan uzoq boʻlganidir. Uning shoh asari 

«Sahih al-Buxoriy» bilan chuqurroq tanishilsa, al-Buxoriyning oʻz kitobidagi ma’lumotlarga 

nihoyatda katta sinchkovlik va ehtiyotkorlik bilan yondashganini koʻramiz. Qanchadan-qancha 

mashaqqatlar bilan toʻplangan hadislarining sahihligiga toʻla ishonch hosil qilib, obdon 

tekshirgandan keyingina oʻz asariga kiritganligi bu fikrni yana bir karra tasdiqlaydi. Imom al-

Buxoriyning «Sahih» asari haqida gapirar ekanmiz, shuni ham qayd qilish kerakki, ushbu 

kitobning sahih isnodlarida ahli sunnaga mansub boʻlmagan roviylar ham uchraydi. Al-Buxoriy 

muhaddislarda hadislarga boʻlgan katta mehr va intilish hamda unga qat’iy amal qilish har 

qanday tahsinga sazovor, deb hisoblardi. Bu masala gʻoyatda muhim boʻlib, bu xususda ba’zi 

muhaddislarning oʻzlari ham fikr-mulohaza bildirganlar. Jumladan, imom Ahmad ibn Hanbal: 

«Oʻzim amal qilmagan bitta ham hadisni kitobga olmaganman», - deb ta’kidlagan boʻlsa, oʻz 

davrining yirik muhaddislaridan biri sanalgan Vakiy ibn al-Jarroh: «Agar biror hadisni 

yodlashni istasang, eng avvalo, unga amal qil», - degan. Yana bir muhaddis Ibrohim ibn Ismoil 

esa: «Hadislarni yodlashda, eng avvalo, unga amal qilish yoʻlidan foydalanardik», - deb 

ta’kidlagan, alloma as-Suyutiy oʻzining «At-Tadriyb» nomli asarida bu jarayonni quyidagicha 

ifodalaydi. «Ibodatlar, odob-axloq, fazilatlar, solih a’mollar xususida eshitgan hadislardan 

samarali foydalanish lozim. Bu, birinchidan, ushbu hadisning zakoti, ikkinchidan esa, uni 

yodlash uchun yaxshi omildir». Manbalarda keltirilishicha, imom al-Buxoriy oʻz ilmiy-ijodiy 

faoliyati davrida yigirmadan ortiq asarlar yaratgan. Ular quyidagilardan iborat: «Al-Jomi’ as-

sahih», «Al-Adab al-mufrad», «Kitob al-kuna», «Kitob al-favoid», «Juz’ raf’ al-yaddayn», «At-

Tarix al-kabir», «At-Tarix al-avsat», «At-Tarix as-sagʻir», «Al-Jomi’ al-kabir», «Xalq af’ol al-ibod», 

«Kitob az-zuafo as-sagʻir», «Al-Musnad al-kabir», «At-Tafsir al-kabir», «Kitob al-hiba», «Asomiy 

as-sahoba», «Kitob ul-vuhdon», «Kitob al-mabsut», «Kitob al-ilal», «Birr al-volidayn», «Kitob al-

ashribati», «Qazoyo as-sahoba va-t-tobin», «Kitob ar-Riqoq», «Al-Jomi’ as-cagʻip fi-l-hadis», «Al-

Qiroatu xalf al-imom». 

Hozirda yurtimiz allomaning koʻplab asarlari chop etilmoqda. Imom Buxoriy 

hazratlarining “al-Jome’ as-sahih”, “al-Abad al-mufrad” asarlari ham bir necha bor minglab 

nusxalarda chop etilmoqda. 

Istiqlol sharofati bilan Buxoriyning oʻlmas merosi elyurti bagʻriga qaytdi. Oʻzbekiston 

Respublikasi Vazirlar Mahkamasining «Imom al-Buxoriy tavalludining hijriy-qamariy taqvim 

boʻyicha 1225 yilligini nishonlash toʻgʻrisida»gi qarori (1997 yil 29 aprel) asosida Buxoriyning 

ilmiy merosini oʻrganish va targʻib qilish, xotirasini abadiylashtirish borasida katta ishlar 

qilindi. 1998 yil 23 oktyabrda Samarqandda yubiley toʻytantanalari boʻlib oʻtdi. Alloma abadiy 

qoʻnim topgan Chelak tumanidagi Xartang qishlogʻida ulkan yodgorlik majmui ochildi. 

Buxoriyning boy ma’naviy merosini chuqur oʻrganish va keng targʻib qilish maqsadida 

Oʻzbekiston Respublikasi Birinchi Prezidenti I.A.Karimovning tashabbusi bilan Imom al-

Buxoriy xalqaro jamgʻarmasi tuzildi (1998 yil 4 noyabr; raisi Zohidillo Munavvarov). 

Jamgʻarmaning asosiy vazifasi Qur’oni karim va Buxoriyning «al-Jomi’ as-sahih»i 

tarjimalarining akademik nashrlarini tayyorlash, buyuk islomshunoslar ilmiy merosini tadqiq 

etish, diniy-falsafiy mavzularda ilmiy anjumanlar oʻtkazish va shular yordamida yosh avlodni 

milliy an’analarimizga sadoqat ruhida tarbiyalashdan iborat. 2000 yildan boshlab mazkur 

jamgʻarma oʻzining ma’naviy-ma’rifiy, ilmiy-adabiy «Imom al-Buxoriy saboqlari» jurnalini 

nashr eta boshladi. Jurnal xalqimizni milliy-ma’naviy merosimizdan bahramand etish, milliy, 

diniy qadriyatlarning sogʻlom idrok etilishiga yordam berishni uz oldiga maksad qilib qoʻygan. 

Oʻzbekistonda Buxoriyning xotirasi munosib tarzda abadiylashtirilgan. 

Toshkent Islom institutiga Buxoriy nomi berilgan. Buxoriyning hayoti va ijodiga 

bagʻishlab bir necha tillarda kitob-albom, 2 qismli film (1995), «Hadis ilmining sultoni» 4 qismli 

kinoqissa (1998) yaratilgan. 

Bugungi kunda ham Imom Ismoil al- Buxoriyning boy ilmiy meroslari va u zotning islom 

olamida tutgan bemisl oʻrinlarini keng jamoatchilikka tanitish ishlariga doir Prezident hamda 

hukumat qarorlari qabul qilindi. Oʻzbekiston Respublikasi Prezidentining 2017 yil 27 mart kuni 

qabul qilingan “Oʻzbekiston Respublikasi Vazirlar Mahkamasi huzurida Imom Buxoriy xalqaro 

ilmiy-tadqiqot markazini tashkil etish chora tadbirlari toʻgʻrisida” 2855-sonli qarori hamda 

buyuk allomalarimizning ilmiy-ma’rifiy merosini chuqur oʻrganib, ularning islom ma’naviyati 

va falsafasi hamda jahon ilm-fani taraqqiyotiga qoʻshgan ulkan hissasini xalqaro hamjamiyatga 

yetkazishdagi faol ishtiroki,hadisshunoslikning rivojlanishi, uning ilmiy-ma’naviy asoslarini 

har tomonlama oʻrganish asosida hadislardagi ezgu umuminsoniy gʻoyalarni xalqaro 

hamjamiyatga yetkazishdagi ulkan xizmatlari va ajdodlarimiz qoldirgan asarlarni tarjima, 

tadqiq va tahlil qilish orqali ulardagi insonparvarlik, Vatanga muhabbat gʻoyalarini targʻib etish 

hamda jamiyat ma’naviy hayotining bugungi kundagi dolzarb muammolarini hal etishning 

ilmiy-ma’rifiy asoslarini ishlab chiqishga qoʻshgan munosib hissasi uchun qonunchilik palatasi 

tomonidan Qonunchilik palatasi tomonidan 2022-yil 12-avgustda qabul qilingan Senat 

tomonidan 2022-yil 13-avgustda ma’qullangan “Imom buxoriy” ordenini ta’sis etish toʻgʻrisida 

OʻRQ-789-sonli qonuni buning yaqqol misoli boʻla oladi. 

Mazkur qarordan koʻzlangan maqsad buyuk vatandoshimiz, hadis ilmining sultoni Imom 

Buxoriyning boy merosi, u zotning jahon sivilizatsiyasi, ilm-fan taraqqiyoti rivojiga qoʻshgan 

bebaho hissasini chuqur tadqiq etish va keng targʻib qilish, yosh avlodni millatlar va dinlararo 

bagʻrikenglik, oʻzaro hurmat, tinch-totuv hayotni qadrlash va mustahkamlash ruhida 

tarbiyalash, shuningdek, xalqaro miqyosdagi ma’naviy-ma’rifiy muloqot va hamkorlikni 

kuchaytirishdan iborat.  

Imom Ismoil al-Buxoriy faoliyati va ijodiy merosini juda koʻplab olimlarimiz 

oʻrganishmoqda va bu borada juda koʻp salmoqli ishlar ham amalga oshirilyapti jumladan 

U. Uvatov ilmiy tadqiqot ishida uch buyuk muhaddisning (Imom al-Buxoriy, Muslim ibn al-

Hajjoj, Abu Iso at-Termiziy) hayot yoʻllari, ichki va ilmiy dunyolari, ularning insoniy fazilatlari, 

ilm-fan ravnaqi yoʻlidagi qilgan xizmatlari, mazkur hadisshunoslarning oʻzaro aloqalari, 

ularning ilmiy-ma’naviy merosini oʻrgangan [3]. 

K.J.Nosirov Imom al-Buxoriyning ilm-fan va ta’lim-tarbiyaga doir qarashlari, axloqiy 

tarbiyaga oid ta’limotlari tahlil etilgan va mutafakkir tomonidan ilgari surilgan axloqiy tarbiya 

haqidagi fikr va qarashlarining yosh avlodni barkamol etib tarbiyalashdagi ahamiyatini tadqiq 

etgan [4]. 

B.Eshonjonov Imom Buxoriyning hayoti, ilmiy merosiga bagʻishlangan tadqiqot ishlarini 

amalga oshirib, IX asr Movarounnahr madaniy hayotida Imom al-Buxoriyning mavqei va uning 

“al-Jomi’ as-sahih” asaridagi fiqqiy masalalarni oʻrganib, nomzodlik dissertasiyasini himoya 

qilgan. Olimning fikricha Imom al-Buxoriyning hadislar toʻplami “Al-Jome’ as-sahih” 

musulmonlar axloq-odobi, ibodati, ijtimoiy mezonlarini belgilovichi manba va umuminsoniy 

qadriyatlar namunasi sifatida e’tirof etgan [5]. 

N.Toʻrayev tomonidan “Imom Buxoriyning “at-Tarix al-kabir” asarida roviyning shaxsi, 

ustoz va shogirdlari, umrida yolgʻon soʻzlamagani, xotirasining mustahkamligi, yashash davri 

va joylari kabi ishonchlilikni belgilash uchun zarur boʻlgan asosiy tamoyillar jamlangani sababli 

mazkur kitob «jarh va ta’dil» hamda «ilal al-hadis»ga doir manba ekani dalillangan hamda «at-

Tarix al-kabir» roviylarning ishonchliligini belgilashda muhim manba sanalgani bois Imom 

Buxoriyning mashhur «al-Jome’ as-sahih» asari muhaddislar tomonidan sahih toʻplam sifatida 

alohida e’tirof etilishiga sabab boʻlgani isbotlangan. Imom Buxoriy 13 xil «jarh» va 8 xil 

«ta’dil»ga taalluqli atamalardan jami 600 oʻrinda foydalangan boʻlib, 107 nafar roviyni 

ishonchli, 493 nafarini zaif deb ajratgani hamda asarda «jarh» yoki «ta’dil» bahosi berilmagan 

13 mingdan ziyod roviylarning hukmi esa, umumiy tarzda «ishonchli» deb qabul qilingani ochib 

berilgan [6] . 

A.Inoyatov tomonidan “Imom Buxoriyning “al-Jome’ asSahih” asaridagi tafsir ilmiga oid 

qarashlari” mavzusida PhD himoya qilingan. Ushbu tadqiqot “al-Jome’ as-sahih” asaridagi 

tafsirga oid hadislar tahliliga bagʻishlangan [7]. 

 Eshonjonov B. I. -2000 yilda “ IX asr Movarounnahr madaniy hayotida Imom al- 

Buxoriyning mavqei va uning " al-Jomi' as-sahih" asarida”, Nosirov K. J. -2000 IX X asrlarda Oʻrta 

Osiyo mutafakkirlarining axloqiy tarbiya haqidagi gʻoyalari (Al-Buxoriy va al-Forobiy asarlari 

misolida) kabi ilmiy ishlarida Imom Ismoil al-Buxoriy faoliyatini oʻrganib ta’lim-tarbiya 

jarayonida tatbiq etilmoqda.  

Yuqorida keltirilgan va boshqa manbalarning tahlili shuni koʻrsatdiki, Imom al-

Buxoriyning hayoti, ijodi va uning falsafiy-axloqiy qarashlariga doir batafsil ma’lumotlar 

mavjud boʻlsada, mutafakkirning pedagogik qarashlari yaxlit shaklda oʻrganilmagan va uning 

pedagogik gʻoyalaridan hozirgi kundagi ta’lim konsepsiyasini rivojlantirishda foydalanishning 

pedagogik jihatlari maxsus tadqiqot sifatida tadqiq etilmagan. Bu esa, Imom al-Buxoriyning 

pedagogik merosini oʻrganish va umumlashtirish boʻyicha ilmiy izlanishlar olib borish 

zaruriyatini belgilab berdi. Zero, mutafakkir tomonidan toʻplangan hadislarning mazmuni va 

ularda ifodalangan asosiy gʻoyalar, muhaddisning hayoti va faoliyatiga oid ma’lumotlar, etakchi 

axloqiy tamoyillar oʻquvchi-yoshlar ma’naviyatini shakllantirishda muhim oʻrin tutadi. Dars va 

darsdan tashqari mashgʻulotlarda oʻquvchilar ma’naviyatini shakllantirishda hadislardan 

foydalanishni yanada kengaytirish maqsadga muvofiq boʻlib, oʻquvchilar ma’naviyatini 

shakllantirishda yuksak axloqiy fazilatlar: mehr-oqibat, halollik, insonparvarlik, 

vatanparvarlik, hurfikrlilik, odamiylik kabi sifatlarni kamol toptirishda muhim ahamiyat kasb 

etadi.  

Xulosa qilib aytadigan boʻlsak Imom Ismoil al-Buxoriyning boy maʼnaviy merosi ayniqsa, 

“Al adab -al mufrad”asari bilan yaqindan tanishish natijasida asar shaxsni maʼnan yetuk, 

axloqan poklikka yetaklash manbai ekanligi yaqqol namoyon boʻldi. Ushbu fikrlar asosida oliy 

taʼlim muassasalari talabalarida Imom Ismoil al-Buxoriy maʼnaviy merosini oʻrganish 

jarayonining mazmunini quyidagicha ifodalash mumkin: komil inson, oʻzlikni anglash ijtimoiy 

zaruriyat boʻlib, bu muammoning hal etilishi milliy va umumbashariy qadriyatlardan unumli 

foydalanish, barkamol insonni tarbiyalashdek ulkan maqsadni amalga oshirishga xizmat qiladi. 

Imom Ismoil al-Buxoriyning maʼnaviy merosi taʼlim jarayonida taʼlim –tarbiyaning uzviylik, 

amaliyot bilan bogʻliqlik, muntazamlilik, davomiylik, onglilik, faollik tamoyili, taʼlimda oʻquv 

faoliyatini yaxlit shakllantirish, taʼlimni ilmiy asosda tashkil etish tamoyillariga mos keladi. 

Buyuk muhaddisning maʼnaviy-axloqiy tarbiyaga oid qarashlaridan foydalanish talabalarning 

maʼnaviy-axloqiy tarbiyasini mustahkamlash imkonini beradi. 

